ՀԻՄՆԱՎՈՐՈՒՄ
«Հայաստանի Հանրապետության կառավարության 2021 թվականի փետրվարի 4-ի N 141-Ն որոշուման մեջ լրացումներ և փոփոխություններ կատարելու մասին» Կառավարության որոշման նախագծի վերաբերյալ

1. Իրավական ակտի անհրաժեշտությունը (նպատակը)
Ներկայացվող նախագծի նպատակը «Զինվորական ծառայության և զինծառայողի կարգավիճակի մասին» օրենքում փոփոխություններ և լրացումներ կատարելու մասին» օրենքի կիրարկումն ապահովելն է։

1.1. Կարգավորման հարաբերությունների ներկա վիճակը և առկա խնդիրները
 «Զինվորական ծառայության և զինծառայողի կարգավիճակի մասին» օրենքի (այսուհետ՝ օրենք) 70-րդ հոդվածով սահմանված է զինծառայողների և նրանց ընտանիքների պարգևավճարի իրավունքը։ «Զինվորական ծառայության և զինծառայողի կարգավիճակի մասին» օրենքում փոփոխություններ և լրացումներ կատարելու մասին» օրենքը 22.11․2023 հավանության է արժանացել Ազգային ժողովի կողմից։
Օրենքում կատարված փոփոխությամբ 70-րդ հոդվածով զինվորական կենսաթոշակ ստանալու իրավունք ունեցող զինծառայողների և զոհված (մահացած) զինծառայողների ընտանիքների անդամների պարգևավճարի իրավունքը վերապահել է նաև Լեռնային Ղարաբաղի տարածքում ծառայած զինծառայողներին, զոհված (մահացած) զինծառայողների ընտանիքների անդամներին:
Միաժամանակ օրենքի 70-րդ հոդվածում հստակեցվել է, որ պարգևավճարի իրավունք ունեն Հայաստանի Հանրապետության նախագահի հրամանագրով «Մարտական խաչ» շքանշանով պարգևատրված անձի ընտանիքի անդամները։
Կառավարության 2021 թվականի փետրվարի 4-ի N 141-Ն որոշմամբ սահմանված է ամենամսյա պարգևավճարի չափերը, պարգևավճար նշանակելու և վճարելու կարգը, պարգևավճար նշանակելու համար անհրաժեշտ փաստաթղթերի ցանկը։ 
Մասնավորապես, Հայաստանի Հանրապետությունում պարգևավճարի իրավունք ունեն Հայաստանի Հանրապետության պաշտպանության ժամանակ ձեռք բերած հիվանդության, ստացած վնասվածքի հետևանքով հաշմանդամություն ունեցող անձ ճանաչված զինծառայողները, Հայաստանի Հանրապետության պաշտպանության մասնակիցները, Հայաստանի Հանրապետության պաշտպանության ժամանակ կամ ծառայողական պարտականությունները կատարելիս զոհված (մահացած) զինծառայողների ընտանիքների անդամները և այլն։
Գործնականում նույնաբովանդակ իրավական հիմքերով և նույն չափով պարգևավճար նշանակվել և վճարվել է նաև Լեռնային Ղարաբաղում։ 
[bookmark: _GoBack]Սակայն առանձին դեպքերում պարգևավճար նշանակվել է Լեռնային Ղարաբաղի պաշտպանության ժամանակ ձեռք բերած հիվանդության, ստացած վնասվածքի հետևանքով հաշմանդամություն ունեցող անձ ճանաչված զինծառայողները, Լեռնային Ղարաբաղի պաշտպանության մասնակիցները, Լեռնային Ղարաբաղի պաշտպանության ժամանակ կամ ծառայողական պարտականությունները կատարելիս զոհված զինծառայողների ընտանիքների անդամները և այլն։
Այսինքն, նույն փաստական հանգամանքներում (օրինակ՝ նույն զորամասում) գտնվող զինածառայողների պարգևավաճարի իրավունքն իրացվել է նույնաբովանդակ կարգավորումներով՝  Հայաստանի Հանրապետությունում և Լեռնային Ղարաբաղում։
Ընդ որում, պարգևավճարների գերակշիռ մասը (Պաշտպանության նախարարության և զոհված (մահացած) զինծառայողների ընտանիքների մասով) ֆինանսավորվել են ՀՀ պետական բյուջեից։ Լեռնային Ղարաբաղի բյուջեից ֆինանսավորվել է փոքր թվով զինծառայողների (Ոստիկանության, ԱԻՎ, ԱԱԾ, քրեակատարողական շուրջ 1000 ծառայողների) պարգևավճարը։
Հարկ է նկատի ունենալ, որ Կառավարության 2021 թվականի փետրվարի 4-ի N 141-Ն որոշման հավելվածի 30-րդ կետի համաձայն՝ Միասնական սոցիալական ծառայության կենսաթոշակ նշանակող ստորաբաժանումը և համապատասխան մարմնի կենսաթոշակ նշանակող ստորաբաժանումը պարգևավճարը նշանակում, վճարումն ապահովում, չվճարված պարգևավճարի գումարների վճարումն ապահովում, պարգևավճարի գործը (փաստաթղթերը) վարում են Հայաստանի Հանրապետության կառավարության 2011 թվականի մայիսի 5-ի N 665-Ն որոշմամբ հաստատված «Պետական կենսաթոշակների մասին» Հայաստանի Հանրապետության օրենքով կենսաթոշակ նշանակելու համար դիմելու, կենսաթոշակ նշանակելու (վերահաշվարկելու), կենսաթոշակի տեսակը փոխելու, կենսաթոշակ վճարելու, կենսաթոշակի գործ (փաստաթղթեր) վարելու կարգին համապատասխան:
Սա նշանակում է, որ պարգևավճարները (Լեռնային Ղարաբաղից բռնի տեղահանված անձանց, ում պարգևավճարի (կենսաթոշակի) էլեկտրոնային գործն առկա է Լեռնային Ղարաբաղի կենսաթոշակային բազայում) կնշանակվեն և կվճարվեն կենսաթոշակների համար սահմանված կարգով, այդ թվում՝ առցանց դիմումի հիման վրա։
Ըստ այդմ, անհրաժեշտություն է առաջացել Կառավարության 2021 թվականի փետրվարի 4-ի N 141-Ն որոշման մեջ կատարել համապատասխան փոփոխություններ։

1.2. Առկա խնդրի առաջարկվող լուծումը
Հաշվի առնելով վերը նշվածը` առաջարկվում է ընդունել «Հայաստանի Հանրապետության կառավարության 2021 թվականի փետրվարի 4-ի N 141-Ն որոշման մեջ լրացումներ և փոփոխություններ կատարելու մասին» Կառավարության որոշման նախագիծը։
2. Կարգավորման առարկան
«Հայաստանի Հանրապետության կառավարության 2021 թվականի փետրվարի 4-ի N 141-Ն որոշման մեջ լրացումներ և փոփոխություններ կատարելու մասին» Կառավարության որոշման նախագծով առաջարկվում է՝
1) Լեռնային Ղարաբաղի բժշկասոցիալական փորձաքննություն իրականացնող իրավասու պետական մարմնի տված տեղեկանքները հիմք են ընդունվում պարգևավճար նշանակելիս,
2) Լեռնային Ղարաբաղի տարածքում մարտական գործողություններին մասնակցելու ժամանակ զոհված (մահացած) կամ  անհայտ բացակայող կամ մահացած ճանաչված զինծառայողը համարվում է, համապատասխանաբար, Հայաստանի Հանրապետության պաշտպանության ժամանակ կամ ծառայողական պարտականությունները կատարելիս զոհված (մահացած) կամ  անհայտ բացակայող կամ մահացած ճանաչված,
3) սահմանել, որ որոշման իմաստով Լեռնային Ղարաբաղի պաշտպանության, ոստիկանության, փրկարար ծառայության, ազգային անվտանգության ծառայության համակարգերի զինծառայողները համարվում են համապատասխան մարմինների զինծառայողներ, իսկ քրեակատարողական ծառայության ծառայողները՝  Արդարադատության նախարարության քրեակատարողական ծառայության ծառայողներ: Այս կերպ հստակեցվում է պարգևավճար նշանակող մարմինը,
4) Հայաստանի Հանրապետության պաշտպանության մարտական գործողությունների մասնակցի (այդ թվում՝ հաշմանդամություն ունեցող անձ ճանաչված) համար սահմանված պարգևավճարի չափով պարգևավճար սահմանել նաև Լեռնային Ղարաբաղի տարածքում մարտական գործողությունների մասնակցի համար,
5) հստակեցնել, որ պարգևավճար նշանակվում է Հայաստանի Հանրապետության նախագահի հրամանագրով հետմահու «Մարտական խաչ» շքանշանով պարգևատրված անձանց ընտանիքներին,
6) Լեռնային Ղարաբաղից բռնի տեղահանված անձին (ում պարգևավճարի (կենսաթոշակի) էլեկտրոնային գործն առկա է Լեռնային Ղարաբաղի կենսաթոշակային բազայում) Լեռնային Ղարաբաղում նշանակված պարգևավճարի իրավունքը չվերանայել, եթե համապատասխան պարգևավճարը սահմանված է որոշմամբ։
7) սահմանել, որ Լեռնային Ղարաբաղում տրված՝ մարտական գործողություններին մասնակցելու մասին փաստաթղթերը հիմք են ընդունվում պարգևավճար նշանակելու համար։

3. Իրավական ակտի կիրառման դեպքում ակնկալվող արդյունքը
«Հայաստանի Հանրապետության կառավարության 2021 թվականի փետրվարի 4-ի N 141-Ն որոշման մեջ լրացումներ և փոփոխություններ կատարելու մասին» Կառավարության որոշման նախագծի ընդունմամբ կապահովվի «Զինվորական ծառայության և զինծառայողի կարգավիճակի մասին» օրենքում փոփոխություններ և լրացումներ կատարելու մասին» օրենքի կիրարկումը։ 

4․ Կապը ռազմավարական փաստաթղթերի հետ․ «Հայաստանի վերափոխման ռազմավարություն 2050»,  Կառավարության 2021-2026 թթ. ծրագիր, ոլորտային և/կամ այլ ռազմավարություններ
«Հայաստանի Հանրապետության կառավարության 2021 թվականի փետրվարի 4-ի N 141-Ն որոշման մեջ լրացումներ և փոփոխություններ կատարելու մասին» Կառավարության որոշման նախագիծը չի բխում «Հայաստանի վերափոխման ռազմավարություն 2050» ռազմավարական փաստաթղթից, Կառավարության 2021-2026 թթ. ծրագրից, ոլորտային և/կամ այլ ռազմավարություններից։ 

5. Տեղեկանք պետական բյուջեի եկամուտների և ծախսերի վերաբերյալ
«Հայաստանի Հանրապետության կառավարության 2021 թվականի փետրվարի 4-ի N 141-Ն որոշման մեջ լրացումներ և փոփոխություններ կատարելու մասին» Կառավարության որոշման նախագծի ընդունման դեպքում եկամուտները չեն փոխվի, իսկ Լեռնային Ղարաբաղի Ոստիկանության, ԱԻՎ, ԱԱԾ, քրեակատարողական ծառայության ծառայողների գծով 2024 թվականի ծախսերը (նախատեսված չեն ՀՀ 2024 թվականի պետական բյուջեով), ըստ նախնական գնահատականների, կկազմեն տարեկան շուրջ 0.3 մլրդ դրամ։ Հարկ է նշել, որ ՀՀ 2024 պետական բյուջեի նախագծով պարգևավճարների գծով նախատեսվել է 10․7 մլրդ դրամ, որից 3.0 մլրդ դրամը՝ Լեռնային Ղարաբաղում նշանակված պարգևավճարների գծով։
Հարկ է նկատի ունենալ, որ լրացուցիչ ծախսերը պայմանավորված չեն սույն որոշման ընդունմամբ, քանի որ ժամանակավոր պաշտպանություն ստացած փախստականի պարգևավճարի իրավունքը ծագել է «Զինվորական ծառայության և զինծառայողի կարգավիճակի մասին» օրենքում փոփոխություններ և լրացումներ կատարելու մասին»  օրենքի հիման վրա, իսկ սույն նախագծով ապահովվում է միայն այդ օրենքի կիրարկման կարգը։ 


